
MINUTI

Il-Minuti tal-laqgħa Nru 71 li saret it-Tnejn 6 ta’ Novembru 2006, kienu konfermati.

PreŻentazzjoni 
mis-Sur Sandro Spiteri, 
Chairperson tal-Kummissjoni Nazzjonali Familja – 
Pjan ta’ Ħidma tal-Kummissjoni Nazzjonali gĦall-Familja.

THE CHAIRMAN (Onor. Clyde Puli):  Illum għandna preżentazzjoni mis-Sur Sandro Spiteri, Chairperson tal-Kummissjoni Nazzjonali Familja.  Nistieden lis-Sur Spiteri u lill-membri tal-Kummissjoni biex jingħaqdu magħna.   

IS-SUR SANDRO SPITERI (Chairperson tal-Kummissjoni Nazzjonali Familja):  Insellmilkom u grazzi talli lqajtu t-talba tagħna biex nagħmlu din il-preżentazzjoni.  Aħna bħala Kummissjoni bdejna niffunzjonaw dawn l-aħħar xahrejn.  Dawn l-aħħar erba’ snin din il-kummissjoni kienet titmexxa minn Dr Angela Abela u aħna fortunati li anke baqgħet membru fil-kummissjoni.  F’dan il-mument partikolari, il-Kummissjoni ħasset li għandna nintroduċu ruħna ma’ ċertu entitajiet li huma fil-qofol ta’ dak li qed jiġri fuq livell soċjali fil-pajjiz.  Dan peress li se nibdew proċess ta’ konsultazzjoni nazzjonali fuq il-politika nazzjonali dwar il-familja.  Dik hi waħda mir-remits li ngħatat il-kummissjoni mill-Ministru Cristina u naħseb li hija element prinċipali fir-remit ta’ din is-sena.  Għalhekk ħassejna li jkun ħafna iktar inklussiv li l-ewwel ikun hemm proċess ta’ diskussjoni fuq livell nazzjonali, kif se nispjega iktar ‘il quddiem.  Imbagħad abbażi ta’ dik id-diskussjoni jitħejja abbozz li jiġi diskuss fil-Kumitat Permanenti għall-Affarijiet Soċjali, jagħmel ir-rakkomandazzjonijiet tiegħu u minn hemm jitressaq fil-Kamra tar-Rappreżentanti.  Ħassejna li b’dan il-mod it-tali abbozz sa mill-bidu nett tiegħu jkun tan-nies kollha jiġifieri mhux ta’ l-ngo’s biss.  Fil-fatt il-pjan ta’ konsultazzjoni li għandna jinkludi erba’ fażijiet.  L-ewwel fażi, li fil-fatt ilha li xi sena li nbdiet, hija riċerka interna u wkoll il-bidu ta’ l-ewwel kitba għal-dokument iktar tekniku qisu biex ikollna update.  It-tieni fażi, li qed nawgurawha llum ma’ dan il-kumitat, huwa li niltaqgħu ma’ l-istituzzjonijiet li huma veru fil-qofol tad-diskussjonijiet.  It-tielet fażi hi li niltaqgħu mal-ngo’s f’dan il-qasam u parti mill-pjan huwa li nħajru lill-ngo’s biex jitwaqqaf forum ta’ entitajiet li b’xi mod jew ieħor jaħdmu b’risq il-forom differenti ta’ familji.  U l-aħħar fażi – mhux qed nitkellem b’mod kronoloġiku; qed nitkellem bħala fażijiet differenti  – hija d-diskussjoni pubblika, permezz tal-media u ta’ laqgħat man-nies f’Malta u Għawdex, eċċ.  Qegħdin nimmiraw li din l-aħħar fażi, bejn wieħed u ieħor, tiġi launched qabel Diċembru, 2006.  L-idea hi li bejn April u Mejju, dawn l-għejjun differenti ta’ opinjonijiet u ta’ informazzjoni, eċċ, eċċ kemm fuq livell ta’ esperti fil-qasam kif ukoll ta’ min qed jesperjenza l-ħajja ta’ kuljum, ngħaqduhom flimkien u nkunu nistgħu b’mod ħafna iktar organiku noħorġu bi proposti li jkunu veru qed jirriflettu l-familji differenti fir-realtaijiet tal-lum.  U nerġa’ nirrepeti, qed inħarsu lejn realtaijiet differenti tal-familja, mhux mudell wieħed biss, għax jekk qatt kien hawn żmien li nitkellmu fuq mudell wieħed żgur li mhux illum.  

THE CHAIRMAN:  L-Onor. Coleiro Preca.

ONOR. MARIE LOUISE COLEIRO PRECA:  L-ewwelnet grazzi talli ħassejtu l-ħtieġa li tiġu quddiem il-Kumitat għall-Affarijiet Soċjali tal-Parlament.  Minkejja li aħna bħala kumitat prattikament nidħlu fl-oqsma soċjali kollha, imma m’għandniex relazzjoni ongoing ma’ din il-Kummissjoni, bħal per ezempju, kif għandna mal-Kummissarju għat-Tfal.  Jiġifieri forsi waħda mill-affarijiet li ta’ min nikkonsidraw hi li jkun hemm rabta ma’ dan il-parlament, permezz tal-Kumitat għall-Affarijiet Soċjali, u kif aħna mpenjati li ta’ kull sena jkollna diskussjoni dwar r-rapport ta’ ħidma tal-Kummissarju għat-Tfal ikollna l-istess ħaġa mal-Kummissjoni Nazzjonali Familja.  Partikolarment meta aħna min-naħa ta’ l-Oppożizzjoni Laburista nqisu li l-familja hija s-sisien tas-soċjetà tagħna, allura iktar u iktar jikkonċernana x’ikun qed jiġri min-naħa tal-Kummissjoni Nazzjonali dwar xi proposti tagħha eċċ.   

Xtaqt nistaqsi jekk il-Kummissjoni ġietx mogħtija iktar riżorsi mis-snin ta’ qabel - issa li għandha kompitu biex tistabilixxi u tibni politika nazzjonali.  Jekk wieħed iħares lejn il-fondi jew inkella l-appoġġ finanzjarju - li naturalment dan jirrifletti fuq riżorsi umani u affarijiet oħra – dawn huma verament ħmerija.  Jekk niftakar tajjeb bl-amment - għax m’għandix estmi quddiemi – dawn kienu xi Lm15,000.  Issa illum x’tagħmel bihom Lm15,000? Hawnhekk qegħdin nitkellmu fuq biċċa xogħol kbira speċjalment jekk tidħol ir-riċerka.  U jien nemmen li ssir riċerka għax m’għandiex dubju mill-membri ta’ din il-kummissjoni u anke mill-ħeġġa li kien hemm tul dawn l-erba’ snin li ilha mwaqqfa u nimmaġina u nemmen li għadha l-istess.  Biex tagħmel riċerka trid in-nies.  Ma nafx jekk hux qed ikun hemm koordinament ma’ entitajiet oħra - forsi ta’ min wieħed jixħet ftit dawl fuq hekk.  Jekk intom - bħala kummissjoni - hux qed tużaw l-expertise u r-riżorsi ta’ entitajiet oħra?  M’hemmx dubju fuq livell ta’ gvern u ta’ istituzzjonijiet oħra jeżistu riżorsi fejn wieħed jista’ jittappja u jieħu informazzjoni fir-rigward ta’ dan il-qasam.  

Naħseb ukoll jekk il-Kummissjoni qed tagħmel użu minn riżorsi ta’ entitajiet oħra għandha bżonn il-co-ordinating unit biex din ir-riċerka tibda tagħmel sens fil-qafas li tixtiequ.  B’liema mod se tkunu qegħdin taħdmu? Il-fondi li jidhru fl-estimi finanzjarja għall-Kummissjoni ma jirriflettux li se tagħmlu wisq f’dan ir-rigward. Imbagħad meta wieħed jqabbel mas-snin ta’ qabel kien hemm żmien fejn kienu madwar Lm25,000 imbagħad kienu waqgħu għal Lm15,000.  Jekk baqgħu Lm15,000 bla paragun, għax issa hemm il-ħsieb jew l-aġenda ta’ politika nazzjonali ma tikkomparax ma’ riċerki oħra li saru mill-kummissjoni.  

Niftakar waħda mil-launching ta’ riċerka li kienet saret minn Dr Angela Abela u Fr Carmel Tabone, li kienet rigward tal-faqar u l-esklużjoni soċjali li fil-fehma tiegħi kienet riċerka importanti ħafna imma li sfortunatament ma tantx ħadet pubbliċita’.  Mhux pubbliċita’ f’termini sensazzjonali imma fis-sens li ma ħassejtx li x-xogħol kbir li kien hemm warajha intuża biżżejjed biex all public entities li qegħdin on the job jagħmlu l-aħjar użu u jsiru iktar konxji u aware tas-sitwazzjoni.

Imbagħad kien hemm another consultation meeting fuq xogħol riċerkat - speċi ta’ testimonjanzi - li kienu saru minn forom differenti ta’ familji, jekk m’iniex sejra żball.  Naf li kien hemm oħrajn imma dawn niftakar biss għax naf li kien ikun hemm round table meetings eċċ  Jiġifieri dan kollu sar b’Lm15,000.  Fil-fehma tiegħi diġa’ miraklu imma dak il-miraklu seta’ jseħħ għax kien hemm nies li waddbu l-ħin tagħhom senza interessi imma biex tagħmel politika nazzjonali trid ir-riżorsi. Jekk mhux se jkun hemm riżorsi se nispiċċaw induru ma’ l-affarijiet.  

Xtaqt inkun naf jekk intomx tinvolvu lin-National Statistics Office, partikolarment meta nafu li they are in the process of publishing ir-riżultati tas-Survey on Incomes and Living Conditions li jirriflettu wkoll il-qagħda ekonomika, finanzjarja u soċjali tal-familji.  Nifhem li l-politika nazzjonali fir-rigward tal-familja trid tieħu dawn ix-xejriet u tieħu in konsiderazzjoni u toffri soluzzjonijiet u affarijiet li jistgħu jindirizzaw ċerti sitwazzjonijiet li nafu li qegħdin ngħixu fihom bħalissa.  

Fir-rigward ta’ NGOs semmejt li se tħajru twaqqif ta’ network.  Xtaqt iktar spjegazzjoni fuq hekk.  Jiġfieri għandna numru ta’ NGOs li jaħdmu fil-qasam tal-familja as a whole mbagħad anke membri differenti li jappartjenu l-familji u għandna network diġa’ eżistenti, l-European Anti-Poverty Network, li jiġbor fih madwar 40 NGO u li suppost jiddilja fuq l-esklużjoni soċjali eċċ.  Xtaqt forsi nara x’għandkom f’raskom meta tgħidu li qed tħajru twaqqfu network.  Xtaqt ukoll ftit iktar informazzjoni dwar kif se tmexxu d-diskussjonijiet pubbliċi peress li t-timeframe li tajt qed narah qasir meta semmejt l-aħħar ta’ Diċembru 2006.  Dan meta nafu li nofs jew tliet kwarti ta’ Diċembru huwa non-functionable għal ċertu tip ta’ attivita’ fil-pajjiż.  U peress diġa’ qegħdin mid-way f’Novembru, allura kulma fadal biss hu tliet ġimgħat. Jiġifieri kif dawn il-livelli kollha ta’ konsultazzjonijiet - u speċjalment id-diskussjoni pubblika - se jkunu conducted.  

IS-SUR SANDRO SPITERI:  Grazzi Onorevoli, u se nibda’ nwieġeb.  Ħadt nota tas-suġġeriment dwar il-rabta formali.  Naturalment jiena lay person fl-aspetti legali jiġifieri hija ħaġa li naħseb tkun interessanti ħafna li nkunu nafu verament l-implikazzjonijiet tagħha.  Imma fejn jista’ jkun hemm sens ta’ accountability għandu jissaħħaħ u hija xi ħaġa żgur li nieħdu in consideration.  

Ir-riżorsi baqgħu l-istess, jiġifieri Lm15,000, imma x-xogħol fuq il-policy ilu għaddej jiġifieri mhux qegħdin nużaw il-Lm15,000.  Hemm tliet elementi ta’ riċerka importanti ħafna, waħda minnhom semmejtha inti stess fil-fatt diġa’ lesta.  It-tieni waħda Dr Angela Abela informatna li għadha kemm spiċċata. 

Dr George Grech: Kienet saret riċerka kbira dwar il-Family/Work Balance. Konna laqqajna l-partners soċjali kollha, il-unions, Min iħaddem, for a round table conference u dak huwa dokument li deherilna li sar ħafna xogħol.  

IS-SUR Sandro Spiteri:  Hemmhekk hemm ħafna riċerka u qed nibnu fuqha.  Meta qed ngħidu li se naħdmu fuq il-politika nazzjonali dwar il-familja fuq livell ta’ riċerka issa se nagħlqu.  Jista’ jkun hemm xi elementi oħra ta’ riċerka li naraw jistgħux isiru. Naturalment ir-riċerka ma tieqaf qatt.  

Wieħed mill-elementi fundamentali tal-politika tas-suġġerimenti hi biex ir-riċerka tibqa’ ssir b’mod ongoing u b’mod li veru jibda jagħmel effett fuq il-proċess ta’ deċiżjoni irid ikun hemm Istitut tal-Familja.  Waħda mill-affarijiet li l-kummissjoni diġa’ semmiet, u din is-sena se naħdmu ħafna fuqha, huwa li jkun hemm Istitut tal-Familja fi ħdan l-Universita’.  Nixtiequ ħafna li dan iseħħ u qed naħsbu biex nitolbu laqgħa lir-rettur il-ġdid biex naraw kemm din tista’ tkun possibbli.  Jiġifieri għandna pjanijiet li juru li dan l-istitut jista’ jkun finanzjarment sostenibbli.  Allura l-kummissjoni u l-pjan żgur ma jistgħux jitqiesu bħala l-be all and end all tar-riċerka. Jiġifieri fl-aħħar mill-aħħar irid ikun hemm istitut li b’mod kontinwu jkun qed jaħdem fuq din il-biċċa xogħol. 

B’daqshekk ma jfissirx li hemm ċertu elementi ta’ riċerka li mhux importanti li jkunu f’idejna.  Per eżempju, kien hemm riċerka dwar il-qorti tal-familja, li kienet miftehma mas-Segretarju Parlamentari, li l-ewwel ħamsin familja li għaddew mill-proċess jibda proċess kwalitattiv fuqhom biex jaraw x’kienet l-esperjenza tagħhom. U dik data li qed titwassal ukoll. 

Hemm elementi oħra ta’ riċerka.  Per eżempju, waħda mill-affarijiet li tkun interessanti ħafna hi li qed nibdew niddiskutu.  Għalissa din għadha fluwida.  Imma qed niddiskutu li hemm ħafna data miġbura fl-NGOs, per eżempju, f’Ta’ Kana.  F’Ta Kana hemm ħafna data marbuta mal-counselling li jsir.  Allura d-data diġa’ qegħda hemm u kulma għandek bżonn huma fondi biex tanalizzaha (Interruzzjonijiet) …

ONOR. MARIE LOUISE COLEIRO PRECA:  Din hi data xjentifika?

DR. GEORGE GRECH:  Iva.  L-ammont ta’ x’jista’ joħroġ minn hemm, anke xjentifikament, huwa imprezzabbli.  Meta tqabbel kemm imorru nies għand Ta’ Kana għall-counselling, u kemm imorru per eżempju f’entitajiet governattivi, ssib li għand Ta’ Kana jmorru ħafna u ħafna iktar. Dan jiġri anke barra minn Malta, li n-nies iktar jippreferu jmorru għand NGOs milli jmorru għand entità governattiva.  

Xtaqt insemmi wkoll li meta pproponejna - u ilna nipproponuh - l-Istitut għall-Familja fi ħdan l-universita’ ma kenitx biss idea ta’ riċerka imma li jibdew jifformaw operaturi li jaħdmu fost il-familji.  Għaliex nafu li t-tibdiliet fil-familja huma xi ħaġa on-going u ma tistax tgħid li tkun għamilt riċerka fuqha u ħafna drabi meta tispiċċa x-xogħol fuq riċerka diġa’ tkun qiegħed tard.  Waħda mid-diffikultajiet kbar li għandna, kemm f’NGOs u kemm entitajiet Governattivi, li servizzi bħalma huma family therapists jew psychologists, dawn fil-privat ssibhom imma trid tħallas il-flus għalihom, imma meta tiġi mbagħad biex tirriferi nies għandhom, issib waiting list enormi.  Dik kienet ix-xewqa tagħna li din l-istituzzjoni - kemm għar-riċerka u formazzjoni.- narawh jitwieled.

IS-SUR SANDRO SPITERI:  Hemm riċerka operattiva oħra li saret mill-NCPE, National Commission for the Promotion of Equality, dwar work line balance u ħarġu dokument li huwa interessanti ħafna.  Oriġinarjament il-kummissjoni kienet bdiet b’dik l-idea u l-NCPE komplietha hi bil-fondi Ewropej.  Jiġifieri hemm ħafna sorsi li beħsiebna nużaw.  Naturalment aħna kif aħna se nibqgħu.  Jiġifieri mhux se ninħbew wara subgħajna, imma b’din l-idea, nħossu li jkun possibbli li noħorġu dokument li huwa realistiku u bbażat fuq ir-realta’ tal-lum u li jindika xi elementi ta’ riċerka li hemm bżonn issiru ukoll.  Jiġifieri mhux qed ngħidu li kollox se jsir sa Ġunju u li jkun jgħaqqad l-elementi differenti tax-xogħol li qed isir mill-entitajiet kollha, istituzzjonali u dawk mhumiex - u għalhekk niġi għal civil society il-mistoqsija l-oħra tiegħek - u nuru kif nistgħu mhux biss ngħinu lil min hu mġarrab - u hawnhekk nixtiequ naħdmu ħafna fuq din - imma kif se nsaħħu s-sabiħ, u dak li hu b’saħħtu.  

Mill-kalkoli li qed nagħmlu huwa possibbli li noħorġu b’xi ħaġa li għandha tkun ta’ siewi.  Naturalment kull policy imbagħad trid tiġi updated.  U żgur li waħda mill-proposti li se ssir huwa isma’, biex inti tagħmel “A,B,C,D u F” għandek bżonn iktar minn Lm90,000.  Imbagħad dik il-proposta tkun parti mill-policy li tagħmel 

THE CHAIRMAN:  L-Onor. Coleiro Preca.

ONOR. MARIE LOUISE COLEIRO PRECA:  Fl-introduzzjoni semmejt il-kwestjoni ta’ l-iżvilupp ta’ diversi forom ta’ familja, bidliet soċjali, ekonomiċi, eċċ., x’se tkunu qegħdin tħarsu tajjeb lejn is-Social Security Act?  L-ewwelnett definizzjoni ta’ familja lanqas teżisti, teżisti definizzjoni ta’ household.  Sorry, mhux teżisti definizzjoni ta’ household, imma teżisti r-riferenza għal household li hi mħollija b’mod komplet f’idejn id-diskrizzjoni tad-Direttur tas-Sigurta’ Soċjali - li ġejja mill-prassi antika ta’ diretturi preċedenti u li sfortunatament m’hiex aġġornata għas-sitwazzjonijiet tal-lum.  U minħabba f’hekk, qed ikun hemm ħafna nies, at the other end of the line, li b’deċiżjonijiet meħuda f’dan il-kuntest qed jinxteħtu lura b’mod ħażin ħafna. Jien naħseb - u hawn ukoll nagħmel suġġeriment - please take note ta’ din is-sitwazzjoni.  Fil-fehma tiegħi din hija toqba kbira għaliex is-Social Security Act hija l-aktar qafas legali li għandna fil-pajjiż li suppost qed tħares lejn il-familja per se u li għandha lacuna kbira ħafna.

Hemm two institutions oħra li fil-fehma tiegħi rridu jkunu f’policy nazzjonali rigward il-familja.  L-ewwel Istituzzjoni li trid tkun taħt skrutinju hija l-juvenile court li għandha bżonn ta’ dawra.  Jiġifieri mhux biss il-Qorti tal-Familja u f’within the context tal-Qorti tal-Familja, għalkemm l-inclusion ta’ l-avukat għat-tfal bl-emendi l-ġodda kienet xi ħaġa pożittiva ħafna.  Pero’ unfortunately din m’hix qed tintuża kif kien l-iskop meta ġiet introdotta l-liġi.  Il-juvenile court għandu bżonn ta’ dawra kbira biex ikun jinkwadra s-sitwazzjoni reali tal-lum.  

L-istituzzjoni oħra hija l-legal aid. Din hija purkerija għad-drittijiet fundamentali tal-bniedem għall-aċċess tal-ġustizzja għal kulħadd. Din hija istituzzjoni mill-iktar ineffiċjenti u assolutament ma tassigurax aċċess għall-ġustizzja għal dawk li m’għandhomx il-mezzi finanzjarji. U xi ħadd irid jipprova jimbotta.  Kemm barra kif ukoll f’dan il-parlament kien hemm diversi appelli fuq din l-Istituzzjoni ta’ l-għajnuna legali u sal-lum għadha ma ġietx indirizzata.  Bħala Kummissjoni Nazzjonali Familja nħoss li din għandha tiġi indirizzata within the context of a national policy for the family.  Dan għaliex hemm sitwazzjonijiet, speċjalment fejn nisa jkunu vittmi ta’ vjolenza domestika jew ta’ żwiġijiet imkissra, li ma jkollhomx il-mezzi għaliex ikunu għadhom dipendenti u jkollhom il-ħtieġa ta’ għajnuna legali.  Issa dawn ma jistgħux iduru lejn il-legal aid u jkollhom rashom mistrieħa li se jaslu.  Ħafna drabi wkoll, ikunu fil-legal aid u jispiċċaw ikunu vittma akbar mis-sitwazzjoni li kienu qabel għaliex jispiċċaw b’ta’ fuqhom senduqhom għax lanqas dak li hu dritt tagħhom ma jieħdu.  Jiġifieri hemmhekk fil-fehma tiegħi għandu jkun hemm indirizzar ukoll. 

L-aħħar punt tiegħi huwa dwar il-kwestjoni ta’ l-implimentazzjoni.  Sfortunatament – u hawnhekk mhux qed inkun partiġġjana - f’dan il-pajjiż għandna kultura li nagħmlu ħafna dokumenti u ħafna policies u dawn jispiċċaw fuq l-ixkaffa għaliex imbagħad ….. lanqas naf fil-verita’ what we lack.  Imma donnu m’għandniex dik il-ħeġġa kbira.  Inkunu entużjażmati u eċitati ħafna li nkunu ħloqna xi ħaġa mbagħad meta niġu biex nimplimentawha għandna ħafna dgħjufijiet. U fil-fehma tiegħi jekk mhux se jkun hemm implimentazzjoni, moniteraġġ kontinwu, u evalwazzjoni ta’ l-affarijiet, se nkunu għamilna policy nazzjonali, ngħidu li this is an ongoing process because a policy has to be seen to have an ongoing process of evaluation and appraisal etc; pero’ jrid ikun hemm an implementation phase u anke fejn hemm il-lok ta’ l-infurzar.  Jiġifieri jekk ma jkunx hemm dan kollhu in place u diġa’ maħsub minn qabel, probabbli jkollna a very nice document, imma kemm inħarsu lejh u ngħidu kemm hu sabiħ u daqshekk.  Imbagħad meta jgħaddi ż-żmien u niġu biex naraw x’ħadna minnu dan kollu nsibu li dan baqa’ biss dokument sabiħ, bħall-fairy tales ta’ Esopu.

THE CHAIRMAN:  Onor. Galea.

ONOR. MARIO GALEA:  Jiena wkoll irrid nifirħilkom u nawguralkom għall-ħidma tagħkom.  L-ewwel ħaġa naqbel ħafna mal-punt li qajmet l-Onor. Marie Louise Coleiro Preca u anke mar-reazzjoni li kien hemm jekk hux se jkun hemm xi tip ta’ liaison formali jew informali ma’ għaqdiet oħra jew entitajiet oħra li fl-approach tagħhom iħarsu lejn partijiet mill-familja, bħal Kummissarju tat-Tfal u Kummissarju għall-Ugwaljanza.  Dan biex ma jkollniex fragmentazzjoni ta’ ħidma, ta’ ideat u ta’ riżorsi.

It-tieni ħaġa hija iktar bħala suġġeriment.  Jekk hux qed tiltaqgħu ma’ entitajiet jew ma’ professjonisti li jaħdmu fil-qrib mal-familja, bħal tobba, social workers, psikologi u anke unions.  Per eżempju, qed tiġini f’moħħi l-Malta Union of Midwives and Nurses li riċentement ħarġu dokument dwar l-introduzzjoni tal-family nurse li naħseb hija idea tajba ħafna u li għandna bżonnha. 

Naqbel u ħadt gost nisma’ ħafna li l-interpretazzjoni tagħkom ta’ familja se tkun wiesa’.  Naħseb li din importanti u ma nistgħux nibqgħu nħarsu lejn il-familja bħala forma waħda għax jeżistu diversi forom ta’ familja u naħseb dak huwa punt ta’ tluq tajjeb ħafna.  

Suġġeriment ieħor huwa jekk fil-formolazzjoni ta’ policy tagħkom jew pjan ta’ ħidma hux se tħarsu - nassumi li iva - lejn l-isfida, insejħilha sfida, li għandu pajjiżna llum.  Dan li fost l-oħrajn minħabba li l-anzjani qed jgħixu iktar u anke bil-bdil fil-forom tal-familja għandna numru ta’ anzjani li qed jiżdied u li l-unika option li qed jifdlilhom hi li jidħlu f’istituzzjoni, whether they like it or not.  

U l-aħħar ħaġa, ħafna drabi fil-pajjiż iqumu ċerti issues, in-nisa għandhom joħorġu jaħdmu jew m’għandhomx joħorġu jaħdmu?  U jitkellem l-Arċisqof, jagħmel sew, jitkellmu l-politiċi, l-partiti u għaqdiet oħra.  Għaddejja liġi ta’ underage drinking li hemm qbil donnu bejn iż-żewġ naħat tal-Kamra u jiena I am the odd one out għax jiena se nitkellem u għandi riservi kbar fuq din il-liġi wkoll.  Imma għaliex il-Kummissjoni Familja donnha assenti u ma tesprimix biżżejjed l-opinjoni tagħha?  Qed ngħid dan mhux bi kritika imma aktar b’suġġeriment.

IS-SUR SANDRO SPITERI:  Napprezza s-suġġerimenti li għamilt.  Iva m’hemmx dubju, huwa ppjanat li jkun hemm liaison ma’ l-istituzzjonijiet u kif ktibna ittra lil dan il-kumitat, bagħatna ittra lill-NCPE, lill-Kummissjoni tal-Familja, eċċ, eċċ, anke lill-Onor. Coleiro Preca bħala main speaker ta’ l-oppożizzjoni.  Iva liaison mal-professjonisti trid issir u fil-fatt l-idea tal-family nurse , jekk m’iniex sejjer żball, kienet ġiet diskussa xi sentejn ilu u rġajna daħħalna r-reazzjoni fil-proposti li għamilna fil-pre-budget document tagħna.  

Feedback li rċevejna mil-laqgħat informali li kellna s’issa, kienet biex ma nħarsux lejn il-familja bħala l-omm, il-missier u t-tfal imma wkoll ir-realta’ ta’ l-anzjani, u t-tifla li ilha tgħix magħhom, eċċ, eċċ. Dawn huma r-realtajiet differenti tal-familja.  

Fil-fatt din il-kummissjoni kienet ħadet stand fuq il-liġi ta’ l-underage drinking għax ħassejna li hemm bżonn u napprezzaw ħafna l-fiduċja li qed tintwera fil-kummissjoni.  U nassigurak li l-kummissjoni kellha u se jkompli jkollha vuċi f’issues nazzjonali oħra.  Naturalment hemm il-limitazzjonijiet, il-fatt li aħna semi, demi part-timers, dik hija realta’ wkoll, imma jiġifieri …

ONOR. MARIE LOUISE COLEIRO PRECA:  Dwar il-liġi ta’ l-under age.  mingħalija l-Kummissjoni kienet issuġġeriet 18 years bħala li għandha tkun id-demarcation line.  Il-fatt li l-abbozz imbagħad ġie quddiem il-parlament b’16-il sena, imbagħad kien hemm xi reazzjoni?  Għax hawn hu l-punt, għax jiena nqiskom bħala above the executive, otherwise you are not national.

IS-SUR SANDRO SPITERI:  Le, assolutament.  Il-pożizzjoni tagħna hija kif ġiet deskritta fil-press release li ħriġna u imbagħad kont anke kont tkellimt fuq l-RTK, jekk m’iniex sejjer żball.  Konna għedna li r-riċerka kollha fuq livell Ewropew - u hawnhekk Dr George Grech jikkoreġini - turi li għandu jkun hemm leġislazzjoni, mhux edukazzjoni biss hija importanti ħafna.  It-tieni ħaġa, li dik il-leġislazzjoni tindika l-eta’ ta’ 18 jekk mhux iktar, hija wkoll xi ħaġa li fil-prattika qed naraw li tista’ ġġib effett pożittiv.  Il-kwestjoni hija fl-istrateġija.  

THE CHAIRMAN:  Jekk ma jimpurtax, ma nelaborawx iktar fuq dan is-suġġett.

IS-SUR SANDRO SPITERI:  Skużani.  Mela kemm nagħlaq f’sentenza waħda.  Bħala strateġija naqblu li għandha tibda minn 16-il sena, imma ma tistax tieqaf hemm.

Se nwieġeb dwar xi issues li tkellimt fuqhom fil-bidu għax forsi kien hemm xi misunderstandings.  Il-proċess ta’ konsultazzjoni mhux se jieqaf sa Diċembru imma jibda sa Diċembru, u imbagħad naturalment ikompli.  

It-tieni ħaġa, għaliex qed ngħidu li aħna se nħajru li n-network jibda u mhux se nibdewh.  Għax aħna m’aħniex civil society u ma nixtiequx nieħdu dak ir-role.  Anzi nħossu li s-soċjetà ċivili għandha tissaħħaħ anke fil-qasam tal-familja u r-role tagħna għandu jkun li ngħinu, anke per eżempju b’għajnuna segretarjali biex l-entitajiet li jifformaw is-soċjetà ċivili jibdew.  Jisa’ jkun li fil-bidu anke jkun hemm interim chairmanship min-naħa tagħna biex jibdew, imma eventwalment iridu jieqfu fuq saqajhom u l-gost tagħna huwa meta ma jkunx hemm iktar bżonnha u għalhekk ikun ifisser li entita’ waqfet fuq saqajha.  Naturalment noqogħdu attenti ħafna li ma jkunx hemm overlapping ma’ l-EAPN per eżempju.

THE CHAIRMAN:  Onor. Azzopardi.

ONOR. FREDERICK AZZOPARDI:  Mistoqsija fil-qasir.  Ħafna drabi qed niġu ppreżentati b’familja Maltija b’ħafna problemi.  Ma nafx jekk intix f’pożizzjoni li tagħtina overview tas-sitwazzjoni f’Malta pparagunata ma’ pajjiżi oħra jew pajjiżi ġirien tagħna fil-Mediterran.

IS-SUR SANDRO SPITERI:  Fil-qosor, ir-realta’ Maltija ma tidhirx li hija daqshekk ikkomplikata u meta nitkellmu mill-aspett tal-persentaġġi - separazzjonijiet, single parent families, eċċ, eċċ, - is-soċjetà Maltija ma tidhirx li hija gravi daqs pajjiżi oħra.  Imma b’daqshekk ma jfissirx li m’hemmx bżonn nieħdu azzjoni llum qabel għada.  U kif għedt l-ewwel, l-azzjoni nħossu li għandha tkun fuq żewġ livelli.  

Għandu jkun hemm azzjoni li ssostni, tgħin u tirfet realtajiet differenti.  Fl-istess ħin waqt li qed tagħmel hekk, trid tagħti messaġġ ċar biex insostnu l-mudell ta’ familja li nħossu li hu mudell Malti biex inħarsu lejh.  Mingħajr ma nidħol f’issues ta’ x’inhi familja ideali, mhux qed ngħidu li kull realta’ għandha tqis bħala mudell, imma qed ngħidu li r-realtajiet differenti ta’ familja bil-problemi kollha li jistgħu jinqalgħu, għandu jkun hemm sosten sħiħ u fejn ikun hemm bżonn, iktar għajnuna.  Biex inkunu ċari diġa’ hemm dan is-sosten, imma jista’ jkun hemm xi pockets u fil-fatt diġa’ qed niġu in touch magħhom.  Fl-istess ħin il-politika trid issaħħaħ is-sabiħ u tindika x’tip ta’ mudell għandha jkollha s-soċjetà.

THE CHAIRMAN:  Fil-bidu tal-preżentazzjoni tiegħek semmejt il-budget tagħkom.  Issa l-post huwa tal-gvern, imħallas mil-gvern jew jinqata’ minn dak il-budget ukoll?  Għandkom xi kera tal-post?  

IS-SUR SANDRO SPITERI:  Le.  L-onorarja jfissru xogħol, għax naturalment in-nies diġa’ qed jaħdmu, u flus oħra biex tagħmel outsourcing.

The CHAIRMAN:  Bħala xogħol amminsitrattiv, dan isir min-naħa tal-gvern?

IS-SUR SANDRO SPITERI:  Bħala għajnuna amministrattiva, iva jgħinna l-Gvern, imma parti mil-flus se jmorru biex inkabbru dik l-għajnuna.  

The CHAIRMAN:  Inkompli mal-mistoqsija ta’ l-Onor. Azzopardi u int wkoll aċċennajt għaliha, filwaqt li d-definizzjoni veru ta’ familija m’hiex waħda, m’hiex ċara u m’hiex sempliċi, fl-istess ħin, kif għidt inti stess, mhux kull forma tista’ titqies bħala familja.  U sa ċert punt, is-soċjetà tagħti wkoll definizzjoni ta’ x’inhi familja jew le.  Issa intom, f’dan il-pjan nazzjonali se tittantaw tagħtu numru ta’ definizzjonijiet li jkunu dawk li tissejjaħ familja aċċettabbli?  Għax anke biex nallaċċja ma’ dak li qalet l-Onor. Coleiro Preca biex naraw x’japplika jew ma japplikax, allura fis-social Security Act irid ikun hemm x’imkien fejn xi ħadd jgħid li din familja u din le.  

IS-SUR SANDRO SPITERI:  Waħda mid-dilemmi li għandna quddiemna bħalissa hija li sibna mil-inqas seba’ definizzjonijiet ta’ familja f’liġijiet differenti mhux biss fis-Social Security Act.  Dik hija r-realtà.  Internazzjonalment għadu ħadd ma rnexxielu jiddefinixxi familja.  Il-kollegi tiegħi informawni li l-iktar definizzjoni qrib ta’ familja hija tnejn min-nies li jgħixu flimkien taħt l-istess saqaf.  Li ma tantx hija definizzjoni.  Fis-snin li għaddew il-kummissjoni kienet qalet biex ma noqogħdux naħlu l-ħin biex insibu definizzjoni għax il-politika tispiċċa eżerċizzju akkademiku retoriku, imma biex inħarsu lejn realtajiet differenti u naraw x’inhuma dawk l-affarijiet li qed jgħidu n-nies u fejn jixtiequ jmorru n-nies.  Naturalment meta nagħmlu hekk mhux qed nipprovaw naħarbu minn dak li qed ngħidu, jiġifieri xorta se tibqa’ din id-dilemma quddiemna u ma nistgħux naqgħu f’relativiżmu, u ma nistgħux ngħidu li kollox jgħodd u kollox huwa tajjeb.  

Kif se jkun dak il-bilanċ, illum Novembru 2006, ma nafx u ma nistax ngħidilkom.  Waħda mill-isfidi kbar li għandna quddiemna, li rridu niffaċċjaw b’umilta’, u għalhekk il-konsultazzjoni, hija li naraw - mhux aħna - x’tip ta’ tweġiba trid is-soċjetà Maltija meta qegħdin inħarsu lejn multi kulturaliżmu li qed jikber.  Meta qegħdin inħarsu lejn mhux biss ir-razez differenti imma anke r-reliġjon differenti ta’ Maltin - issa mhux tal-barranin - li qed jikber.  Meta qegħdin inħarsu lejn l-iskejjel tagħna - li l-aħħar count li smajt hu li hemm 27 razza differenti f’skola waħda - meta hemm dawn ir-realtajiet kollha aħna l-Maltin x’nixtiequ?  Għalhekk huwa importanti ħafna li nisimgħu b’umilta’ kbira u għalhekk in-network ta’ civil society hija importanti.  U mportanti li s-soċjetà ċivili taqbad dan l-għollieq.  Hija sfida għalina li niddefinixxu u iktar milli niddefinixxu li ngħidu x’tip ta’ familji jixtiequ jkollhom uliedna.  U jien għat-tfal tiegħi x’tip ta’ familja nixtieq?  U hemmhekk jibdew l-issues.

ONOR. MARIE LOUISE COLEIRO PRECA:  Fl-aħħar mill-aħħar, l-ewwel you take stock of what is there u ma tistax tagħlaq għajnejk u tagħmel bħal l-ostrich. Imma trid tittawwal u tara x’inhuma l-valuri li s-soċjetà trid tħaddan biex ikollha dik il-famiilja li veru tkun il-fus ta’ soċjetà u sisien għal pajjiż.  

The CHAIRMAN: Bħala Kummissjoni m’intomx se tentataw definizzjoni?

IS-SUR Sandro Spiteri :  Għalissa nista’ ngħidlek li all options are open.  Jiġifieri ma nixtieqx nintrabat.  Bħalissa ngħidlek li ma nafx imma m’iniex se naħrab mir-responsabilita’ li nagħti tweġiba.  

The CHAIRMAN:  Dr Grech.

DR GEORGE GRECH::  Naħseb irridu noqogħdu attenti.  Jiena forsi l-iktar wieħed li ilni fil-Kummissjoni Nazzjonali Familja u naħseb li kif imxejna s’issa dejjem ipprovajna nipproteġu - anke bħala riċerka - kif inkunu ta’ sur għal dawk il-familji li qegħdin f’diffikultajiet, irrelevanti liema forma ta’ familja.  Naħseb li issa rridu nagħmlu qabża wkoll għal dawk il-familji li qed jitħabtu biex iżommu kollox flimkien, biex ma ninsewhomx.  U nsibu mezzi - u hawnhekk fejn tidħol il-politika nazzjonali tal-familja - kif dawn il-familji b’inċentivi finanzjarji u b’servizzi, nsaħħuhom.  

Kif qal l-Onor Azzopardi, qed naraw ċertu trends li għalkemm ma jikkomparawx ma’ ċerti pajjiżi oħrajn imma deħlin ċerti kriżijiet fil-familji.  Irridu naraw li dawk il-familji li insejħulhom, u nixtiequhom li jkunu tradizzjonali, nsaħħuhom u nżommuhom.  Anzi qed nipprovaw li dawk il-familju li m’humiex tradizzjonali inkunu ta’ protezzjoni għalihom.  

U għalhekk huwa importanti li r-riċerka tkun kontinwa.  Jiġifieri m’hix kwistjoni li għamilt id-dokument u daqshekk.  Kif qalet u naqbel ħafna ma’ l-Onor. Marie Louise Coleiro Preca, kważi kważi meta tispiċċa dokument tkun diġa’ qed tard, imbagħad bil-mezzi li għandna aħna, aħjar jekk nikkonċentraw u niddeċiedu x’jagħmel l-eżekuttiv biex ikun ta’ katalist u mbagħad il-gvern ikun jista’ jfassal politika aħjar lejn il-familja.  

The chaiRMAN:  Ovvjament r-riċerka hija wkoll ritratt.

ONOR. MARIE LOUISE COLEIRO PRECA:  Id-diffikulta’ tagħna hi li ħafna drabi biex nipproċessaw data u servicing qed nieħdu ħafna żmien.  Per eżempju, s-Survey on Incomes and Living Conditions diġa’ qiegħed b’sentejn lura u għadna lanqas għandna riżultati.  Dan meta matul dawn is-sentejn ġraw ċerti fatturi f’dan il-pajjiż, apparti oħrajn li jinfluwenzawna minn barra, li żgur ħallew impatti fuq il-familji.  Naħseb li irid ikun hemm xi ħadd biex jimbotta dan l-istitut biex ngħaġġlu fuq dawn l-affarjiet.  

DR george GRECH:  Aħna nixtiequ li jkun hemm appoġġ kbir anke mill-Parlament fuq dan l-istitut.  Ilna niddiskutuh ħafna u anke morna f’safef differenti bħal l-Universita’ imma min joħloqlok problema u min joħloqlok oħra, issa qed naħsbu li peress li hemm amministrazzjoni ġdida forsi..  

Kif qalet l-Onorevoli wkoll, meta tlesti dokument u tiġi biex timplimentah tibda ssib safef differenti ta’ reżistenza.  Aħna nemmnu ħafna li dan l-Istitut ikun utli ħafna għal pajjiż.  

IS-SUR sandro spiteri :  Li l-kumitat tal-Kamra ikun jista’ jieħu stand fuq l-importanza ta’ l-Istitut tal-Familja fl-Universita jgħin ħafna.  

THE CHAIRMAN:  Ovvjament wieħed jara dwar din il-proposta. Aħna wkoll nistgħu niltaqgħu fil-futur, wieħed irid jara r-realta’ sħiħa ta’ pajjiżna u l-kummenti kollha li jkun qed jisma’. 

La qed ngħid dan il-punt, tajjeb li ngħid li għalkemm intom m’intomx obbligati li tagħtu rendikont kull sena lil dan il-Kumitat bħal ma tagħmel il-Kummissarju tat-Tfal, il-kumitat għandu awtorita’ li jsejħilkom kull meta jħoss il-ħtieġa, biex ikun jista’ jiddiskutu issues oħra.  Nistgħu nagħmlu dan fil-futur anke jekk naqbdu, per eżempju, xi issue speċifika biex niddiskutuha.

IS-SUR sandro spiteri:  Min-naħa tagħna aħna nintrabu li kif ikollna l-framework, u d-data tal-proċess ta’ konsultazzjoni, formalment nibgħatulek kopja biex inti stess tkun taf.  F’Mejju għandna nkunu lesti.

The CHAIRMAN:  Grazzi ħafna tal-preżentazzjoni tagħkom. 

Fit-8.20 p.m. il-kumitat aġġorna għal data li kellha tiġi komunikata aktar tard.

